
Roxín Roxal é un heroe do imaxinario medieval popular galego, 
cun nome sonoro e evocador. A súa historia, de tradición oral e 
orixinal da comarca do Eume, cumpre con todos os elementos 
das recorrentes aventuras medievais marcadas pola diferenza 

das clases sociais. A viaxe iniciática na vida dun mozo obrigado a mudar o seu 
posible destino por estar suxeito ás regras do sistema feudal marca a esencia do 
relato, que cumpre tamén co elemento daquelas lendas do romanticismo que 
nos falan de amores non permitidos polos canons do contexto social en que se 
desenvolven.  

Coñecín desta lenda sendo moi novo; Leandro Carré Alvarellos recolleuna no 
seu libro Leyendas tradicionales gallegas, un libro esencial para entender a nosa 
tradición, que me acompaña desde a infancia. No percorrer dos anos, a súa 
lectura deixoume en cada reencontro cun sabor especial nos beizos, porque 
apuntaba a ser o limiar dunha saga de aventuras épicas protagonizadas por un 
mozo forzado a se converter en heroe polos designios do destino. Soñaba coas 
posibles historias dese Roxín Roxal renacido do seu propio drama persoal; 
quizais esta adaptación debuxada con acerto por Brais Fierro sexa esa porta 
que se abre a novas aventuras, na procura de darlle a Roxín un protagonismo 
merecido, cunha imaxe renovada.

Nesta libre adaptación pensada para recuperar a tradición e transmitirlla ao 
público xuvenil, escribín un guión en que os personaxes lendarios se mesturan 
con persoeiros históricos, para ir máis alá da lenda. Introducín a Fernando de 
Andrade, da liñaxe dos señores do Eume, e xunto a este o seu biógrafo, Vasco 
da Ponte, autor da Relación dalgunhas casas e liñaxes do Reino de Galiza, do que 
recentemente descubrimos novos datos biográficos da man do antropólogo 
e investigador Carlos Alberto Lareo, que deita nova luz sobre un período 
histórico escuro pola escasez de documentación. O contexto xeográfico tamén 
é vital para o desenvolvemento da historia (Pontedeume, Torre de Nogueirosa, 
as fragas do Eume, A Ponte do Porco), mais non é A daga do conde unha BD 
histórica; lonxe de selo, é unha modesta ficción que se agarra a estes persoeiros 
e lugares para enriquecer o relato e enchelo de coherencia. 

Roxín Roxal é sobre todo a lenda que nos fala da hipotética orixe dun topónimo 
da comarca do Eume: A Ponte do Porco. Agardamos que esta adaptación reviva 
o teu interese pola historia e a tradición galega como o fixo para min ler a 
autores como Carré Alvarellos. 

Manel Cráneo

